
Tíundi aðalfundur Landssamtaka skógareigenda  haldinn á Reykhólum 

24. – 26.  ágúst 2007

Fundargerð 10. aðalfundar.
Eftirfarandi dagskrá lá fyrir fundinum:

Föstudagur 24. ágúst

1. Kl 16:00 Setning aðalfundar LSE.

2. Ávarp formanns og skýrsla stjórnar lögð fram.

3. Gjaldkeri leggur fram reikninga LSE.

4. Umræður um skýrslu stjórnar og reikninga.

5. Skipaðir formenn nefnda, mál lögð fram og vísað til nefnda.

6. Kl 18:00 Fræðsluerindi um Grænni skóga, Björgvin Eggertsson.

7. Almennar umræður um Grænni Skóga.

8. Kl 19:00 Kvöldverður.

9. Kl 20:00 Nefndarstörf.

Laugardagur 25. ágúst

Kl.  09:00 Framhald nefndarstarfa.

Kl. 10:00 Tillögur afgreiddar úr nefndum.

Kl. 12:00 Hádegisverður.

Kl. 13:00 Ávarp formanns LSE og gesta.

Kl. 14:00 Kosningar.


    Önnur mál.

Kl. 15:00 Aðalfundi slitið.

Kl. 15:30 Skoðunarferð í Hvalhaushólma.

Genginn verður Grettisstígur, komið verður við á Tittlingastöðum og þaðan fram í Hvalhaushólma.



Kl. 19:00 Árshátíð LSE í fundarsal.

Sunnudagur 26. ágúst


Skoðunarferð á eigin bílum, farið í Jochumskóg og Teigskóg. 


Leiðsögumenn: Arnlín Óladóttir og Magnús Rafnsson.

1. Fundur settur.

Formaður Félags skógarbænda á Vestfjörðum, Ásvaldur Magnússon setur tíunda aðalfund Lse og býður alla velkomna og stingur upp á Helgu Dóru Kristjánsdóttur og Bergi Torfasyni sem fundarstjórum.

Fundarstjórar tóku við fundinum og kom Helga Dóra með tillögu um ritara fundarins Jóhann Björn Arngrímsson og Hallfríði Finnborgu Sigurðardóttur, ekki komu fleiri tillögur fram.

ATH skáletur er tilvitnun ritara í talað mál, en talað mál gildir.

2. Skýrsla stjórnar.

Formaður Lse Edda Björnsdóttir, Ágætu félagar og skógarbændur, það er mér mikil ánægja að koma hér vestur á Reykhóla og vildi gjarnan hafa meiri tíma til að stoppa hér. Þegar við komum síðast þá vorum við á Núpi í Dýrafirði og gerðum þá víðreist um Vestfirði en áttum þennan part alveg eftir. Ég vil í upphafi þessa  fundar minnast hér manns sem alveg frá stofnun Skjólskóga sem landshlutaverkefnis var stjórnarformaður þess verkefnis og féll frá 14. júlí, það er Einar Oddur Kristjánsson frá Sólbakka, ég bið fundarmenn að rísa úr sætum. Síðan flutti Edda skýrslu stjórnar og nefndi þetta helst; Að starfsárið hefði verið fremur rólegt þar sem nú er framkvæmd nýju laganna um skógræktarverkefnin að komast í fast form.  Haldnir hefðu verið 2 stjórnarfundir á starfsárinu. Ekkert hefði þokast í að ráða starfsmann fyrir Lse, þó það hefði verið reynt með ýmsum ráðum. Lse á fulltrúa, Álfhildi Ólafsdóttur í nefnd um Landsáætlunar í skógrækt fyrir tímabilið 2009 til 2020. Búið er að samrýma skógræktarsamninga fyrir öll landshlutaverkefnin. Fyrir hönd Lse sat Þórarinn Svavarsson Fræðaþing landbúnaðarins sem haldið var 15. og 16. febrúar síðastliðinn. Ákveðið var að gefa út fréttabréf „Við Skógareigendur” á árinu og kom það út á vordögum. Fagráðstefna landshlutaverkefnanna , Skógræktar ríkisins og Lse „Skógur er meira en tré” sem haldin var á Eiðum 22. og 23. mars tókst vel og væri athugandi fyrir Lse að halda fulltrúaráðsfundinn í tengslum við þessa ráðstefnu. Mikil umræða hefur verið um kolefnisbindingu og kolefniskvóta, þetta er stórt mál og  eru línur að skýrast hvernig verður staðið að þessu í framtíðinni. En nú eru blikur á lofti um flutning skógræktargeirans á milli ráðuneyta og vonandi finna menn hagstæða lausn á þeim málum.
Skýrsla stjórnar fylgir í fundargögnum.

Reikningar lagðir fram.
Sigurður Jónsson gjaldkeri Lse

Reikningar eru endurskoðaðir af Pricewaterhouse Coopers hf  og skoðunarmönnum Þorfinni Þórarinssyni og Þrándi Ingvasyni sem leggja til að reikningarnir verði samþykktir. Helstu tölur úr reikningi ársins 2006.  

Niðurstöður rekstrarreiknings

Rekstrartekjur eru

kr. 1.878.216

Rekstrargjöld eru


kr. 1.602.010

Hagnaður ársins 2006 

kr.    276.206

Niðurstöður efnahagsreiknings

Eignir



kr. 1.161.733

Eigið fé



kr. 1.160.273

Skuldir



kr.        1.500

Eigið fé og skuldir samtals

kr. 1.161.733

4. Umræður um skýrslu stjórnar og reikninga.

Engin kvaddi sér hljóðs um skýrslu stjórnar og reikninga nema Sigurbjörg Snorradóttir sem spurði Eddu, “Hvað verður um verkefnin og annað þeim tengt þegar Landbúnaðarráðuneytið verður lagt niður.” 

Svar Eddu; nei það veit nú engin um það en heyrst hefur eins og sagt er, að verkefnin verði skilin eftir í skúffu sem verður Landbúnaðarráðuneytið en hinir flytja til Umhverfisráðuneytis.

5. Skipaðir formenn nefnda og málum vísað til nefnda.

Nefnd um Grænni Skóga: Formaður, Agnes Geirdal.

Fjárhagsnefnd: Formaður, Jóhann Björn Arngrímsson.

Kjörnefnd: Formaður, Jóhann Gísli Jóhannsson.

Nefnd um úrvinnslu og markaðsmál: Formaður, Björn Ármann Ólafsson.

Fundarstjóri bað fundarmenn að velja sér nefndir og að allir ættu að starfa í nefndum.

6. Fræðsluerindi um Grænni skóga, Björgvin Eggertsson, verkefnastjóri.

Björgvin byrjaði á því að kynna sig. Skógfræðimenntaður frá Finnlandi. Flutti síðan fróðlegt erindi um Grænni skóga I og II. 
7. Almenn umræða um Grænni Skóga.

Agnes Geirdal: Kvaddi sér hljóðs og hvatti alla til að fara í námið Grænni Skóga og nefndi að hún teldi sig hafa öðlast mikla reynslu og fræðslu um skógrækt á námskeiðunum. 

Sigurður Jónsson: Fór sjálfur í Grænni skóga 1 á Suðurlandi og  fékk frábæra kennslu, þar fá nemendur mikinn fróðleik um allt sem þarf að vita til að byrja í skógrækt. 

8. Kvöldverður.
9. Nefndarstörf.

Nefndarstörf fóru fram í fundarsal og stóðu umræður til kl. 22:30.

Laugardagur 25. ágúst

Kl. 09:00 Nefndarstörfum framhaldið.

Nefndir lögðu lokahönd á tillögur og komu þær fram bæði handskrifaðar og í tölvutæku formi og voru allar ljósritaðar fyrir fundarmenn.

Kl. 10:12 Tillögur afgreiddar úr nefndum.

Helga fundarstjóri “Ágætu félagar nú verður fundi framhaldið geri hér breytingu á dagskrá. Í gær voru lesnir upp reikningar og umfjöllun um þá og þið hafið haft nægan tíma til að yfirlíta þá. Þá ber ég þá upp til atkvæðagreiðslu. Þeir sem eru samþykkir geri svo vel að gefa merki, nokkur á móti.”

Reikningarnir samþykktir samhljóða.

Tillögur Fjárhagsnefndar.

Framsögumaður : Jóhann Björn Arngrímsson

Nokkur umræða var um tillögu 1 (Fram kom breytingartillaga um tillögu 1, um hækkun úr 1 þúsund í 2 þúsund á býli).

(Samþykkt með 28 atkvæðum gegn 3).

Tillaga 1.

Aðalfundur LSE haldinn á Reykhólum dagana 24. og 25. ágúst 2007 leggur til að félagsgjöld verði 2000 kr. á býli.

Samþykkt í einu hljóði. 

Engar umræður um tillögu 2.

Tillaga 2.

Aðalfundur LSE. haldinn á Reykhólum dagana 24. og 25. ágúst 2007

Samþykkir að stjórn LSE fái greidd laun fyrir árið 2007 sem hér segir:

Formaður


50.000 kr.
  50.000 kr.

Gjaldkeri


50.000 kr.
  50.000 kr.

Aðrir stjórnarmenn  

40.000 kr.
120.000 kr.

Samtals laun stjórnar



220.000 kr.

Samþykkt í einu hljóði.

Tillaga 3.

Aðalfundur LSE haldinn á Reykhólum dagana 24. og 25. ágúst 2007

Leggur til eftirfarandi fjárhagsáætlun fyrir starfsárið 2007:

Rekstrartekjur

Félagsgjöld




1.500.000 kr.

Búnaðargjald




   650.000 kr.

Aðrar tekjur
  



   300.000 kr.

Vaxta tekjur 




     50.000 kr.
Samtals
2.000.000 kr.

Rekstrargjöld

Kostnaður vegna aðalfundar


   700.000 kr.

Stjórnar og fulltrúarfundir



   600.000 kr.

Ráðstefnur og námskeið



   100.000 kr.

Ýmis kostnaður 




   600.000 kr.
Samtals
2.000.000 kr.

Samþykkt með meginþorra atkvæða.

Tillögur Félagsmálanefndar.

Frummælandi: Jóhann Gísli Jóhannsson

Tillaga 1.

Aðalfundur Landssamtaka skógareigenda haldinn á Reykhólum 24. og 25. ágúst 2007 beinir því til Rannsóknarstofnunar Skógræktar ríkisins að Mógilsá að rannsóknarniðurstöður stofnunarinnar verði gerðar aðgengilegar skógarbændum, t.d. með stuttu yfirliti yfir niðurstöður sem birtar yrðu í riti samtakanna  “Við skógareigendur.”

Samþykkt í einu hljóði.
Tillaga 2.

Aðalfundur Landssamtaka skógareigenda haldinn á Reykhólum 24. og 25. ágúst 2007

beinir því til stjórnar LSE að skoðað verði hvort hægt sé að halda aðalfund samtakanna í samstarfi við fagráðstefnu skógræktar 2008.

Samþykkt með þorra atkvæða, einn á móti. 

Engar umræður.
Tillaga 3.

Aðalfundur Landssamtaka skógareigenda haldinn á Reykhólum 24. og 25. ágúst 2007

beinir því til nefndar um landsáætlun í skógrækt 2009-2020, að tekið verði tillit til stefnumörkunar LSE fyrir árið 2005-2010 og hún höfð til hliðsjónar við störf nefndar.

Samþykkt í einu hljóði.

Engar umræður.
Tillaga 4.

Aðalfundur Landssamtaka skógareigenda haldinn á Reykhólum 24. og 25. ágúst 2007

beinir því til stjórnar LSE að leitað verði áfram allra leiða til að ráða starfsmann fyrir samtökin.

Tillögur Grænni-skóga nefndar.

Frummælandi: Agnes Geirdal

Engar umræður.

Tillaga 1.

Aðalfundur LSE haldinn á Reykhólum dagana 24. og 25. ágúst 2007 

beinir því til stjórnar LSE að þau hvetji aðildarfélögin til að halda dagnámskeið um ýmis þemu tengd skógrækt, til að viðhalda áhuga fólks á málefninu og þjappa félagsmönnum enn frekar saman t.d. einu sinni á ári.
Samþykkt í einu hljóði.

Engar umræður.

Tillaga 2.

Aðalfundur LSE haldinn á Reykhólum dagana 24. og 25. ágúst 2007 

skorar á Bændasamtök Íslands að þau sjái til þess að bændur dragist ekki aftur úr öðrum starfsstéttum hvað varðar framlög til endurmenntunar.

Samþykkt í einu hljóði.

Engar umræður.

Tillaga 3.

Aðalfundur LSE haldinn á Reykhólum dagana 24. og 25. ágúst 2007 

skorar á ráðherra fjarskipta og samgöngumála að sjá til þess að landsmenn allir sitji við sama borð hvað varðar fjarskipti og vegasamband.

Samþykkt í einu hljóði.

Litlar umræður.

Tillaga 4.

Aðalfundur LSE haldinn á Reykhólum dagana 24. og 25. ágúst 2007 

Grænni-skóga nefndin beinir því til stjórnar Lse að félagið komi sér upp heimasíðu til að kynna félagið og aðildarfélög þess. Þannig má meðal annars koma á framfæri starfssemi samtakanna og vekja áhuga fólks á málefnum skógarbænda.

Samþykkt í einu hljóði.

Tillaga 5.

Aðalfundur LSE haldinn á Reykhólum dagana 24. og 25. ágúst 2007 

vill beina því til stjórnar Lse að sjá til þess að haldið sé áfram útgáfu blaðsins “Við skógareigendur” og skipa þriggja manna ritnefnd sem þróar blaðið áfram.

Samþykkt í einu hljóði.

Tillögur Markaðsnefndar.

Frummælandi: Björn Ármann Ólafsson

Markaðsnefnd fékk þrjú mál til umfjöllunar.

Greinargerð um tillögu 1:

Í þessari umræðu sem við höfðum um þetta kom fram að það sé erfitt , nánast ómögulegt að stunda markaðsmál eða úrvinnslumál öðruvísi en að hafa peninga á bak við sig eða fjármagn til að vinna að þeim hlutum. Þannig að í upphafi yrði að tryggja að hægt væri að sækja um fjármagn til að fara í þessa hluti. Þess vegna töldum við rétt að stjórnin ynni að því máli fyrir okkar hönd.

Engar umræður urðu um tillöguna 

Tillaga 1.

Aðalfundur LSE haldinn á Reykhólum dagana 24. og 25. ágúst 2007
samþykkir að fela stjórn Lse að leita eftir samningum við stjórnvöld um fjármagn frá Byggðastofnun eða öðrum opinberum sjóðum til markaðs og úrvinnslumála á skógarafurðum.

Samþykkt í einu hljóði.

Greinargerð um tillögu 2:

Það hefur verið mjög í umræðunni og sótt á um það að meta þær eignir manna sem eru í skógi sérstaklega er framkvæmdir fara fram á landi, vegalagnir, línulagnir og ýmislegt annað. Þarna þarf að meta það verðmæti sem fer í súginn. Við þurfum að koma því á að þetta verði metið á því verði sem það kostar og að því komi þeir aðilar sem mest hafa um málið að segja það eru skógarbændur, Skógrækt ríkisins og aðrir þeir aðilar sem stunda skógrækt eða eiga skóg og við vonum að þessi starfshópur geti lokið störfum fyrir aðalfund Lse 2008. Að vísu verður hann mikið fyrr en aðalfundir hafa verið þannig að það er stuttur tími en það verður að koma í ljós á þeim fundi hvort málinu verður lokið eður ei á þeim mánuðum sem eru í aðalfund.

Engar umræður urðu um tillöguna. 

Tillaga 2.

Aðalfundur LSE haldinn á Reykhólum dagana 24. og 25. ágúst 2007

samþykkir að fela stjórn samtakanna að skipa starfshóp allra aðila er málið varðar að fái það hlutverk að leggja mat á verðmæti Íslenskra skóga. Matið skal vera samræmt yfir allt landið, starfshópunum er ætlað að ljúka störfum fyrir aðalfund Lse 2008.

Samþykkt í einu hljóði.
Greinargerð um tillögu 3:

Við teljum að með þessu þá ýtum við áfram vinnu og starfi að hagsmunum okkar sem felast í kolefnisbindingu, menn geta haldið áfram með þau mál sem þeir hafa farið af stað með á þessum grunni og skila þá væntanlega þegar þeir hafa náð einhverri niðurstöðu eða eitthvað um málið að segja tillögu til aðalfundar Lse þar sem skógarbændur geta fjallað um þetta mál. Það er ljóst að kolefnismál eru okkur mjög mikilvæg og menn sjá þar peninga allstaðar í þjóðfélaginu, við þurfum að halda utan um þessi mál. Halda utan um þau þannig að hagsmunir okkar séu tryggðir og vonandi opnum við málið með þessu og getum unnið áfram á þeim grunni sem það er komið á.

Tillaga 3.

Aðalfundur LSE haldinn á Reykhólum dagana 24. og 25. ágúst 2007
samþykkir að veita stjórn samtakanna heimild til að skipa nefnd til að vinna að hagsmunamálum skógarbænda varðandi kolefnisbindingu. Þingið hvetur einnig aðildarfélögin til að vinna að málunum á sínum svæðum.

Samþykkt í einu hljóði.

Helga fundarstjóri: Fær leyfi fundarins til að gera dagskrárbreytingu að færa kosningar næst á dagskrá.  Fundurinn samþykkir það.

Tillögur Kjörnefndar.

Frummælandi: Jóhann Gísli Jóhannsson

Sigurður Jónsson og Edda Björnsdóttir áttu að ganga úr stjórn en Sigurður gaf ekki kost á sér áfram, en Edda gerði það.

Tillögur Kjörnefndar um Eddu Björnsdóttur og Þórarinn Svavarsson í stjórn sem yrði þá þannig skipuð en stjórn skiptir með sér verkum að loknum kosningum.

Sem aðalmenn: 

Edda Björnsdóttir, Þórarinn Svavarsson, Reynir Ásgeirsson, Stefán Á. Jónsson og Ásvaldur Magnússon.

Varamenn í stjórn:

Þorsteinn Pétursson, Rafn F. Johnson og Ásmundur Ólafsson.

Skoðunarmenn reikninga:

Ásmundur Guðmundsson og Jóhanna H. Sigurðardóttir.

Bergur fundarstjóri las upp 5. grein laga og vísaði í að tveir ættu að ganga úr stjórn og væri verið að kjósa í þeirra stað. Einnig óskaði hann eftir fleiri tillögum og komu engar fram. Þá las Bergur upp 4. grein laga um að kosningar ættu að vera skriflegar, bar undir fundinn hvort einhver óskaði eftir skriflegum kosningum, en enginn óskaði eftir því.

Tillaga kjörstjórnar um Eddu Björnsdóttur og Þórarinn Svavarsson í stjórn var því næst borinn upp og  samþykkt með lófaklappi. 

Bergur kom því næst með athugasemdir til stjórnar um lagabreytingu á næsta þingi að kosning skuli vera skrifleg sé einhver sem óskar eftir því.

Ekki komu fram fleiri tillögur um varamenn eða skoðunarmenn og voru tillögur kjörnefndar um varamenn og skoðunarmenn bornar upp og samþykktar með lófaklappi.

Stjórn er því löglega skipuð svona:

Ásvaldur Magnússon

Edda Björnsdóttir

Reynir Ásgeirsson

Stefán Á. Jónsson

Þórarinn Svavarsson

Til vara:

Þorsteinn Pétursson

Rafn F. Johnson

Ásmundur Ólafsson

Skoðunarmenn reikninga:

Ásmundur Guðmundsson

Jóhanna H. Sigurðardóttir

                                                      Samþykkt með lófaklappi.

Kl. 13:00 Ávarp formanns LSE og gesta.
Ávarp formanns Eddu Björnsdóttur

“Ég vil þakka góðan fund en mér þykir mætingin ekki nógu góð. Þakka Sigurði Jónssyni gott samstarf í gegnum árin og sé mikið eftir honum hefur verið frábær í samstarfinu oft tekist harkalega á en það er það góða við svona félagsskap að menn eru ekki alltaf sammála en finna lendingu að lokum. Svíður mest að  mér finnst hinn almenni félagi ekki alveg gera sér grein fyrir hvað hann er með í höndunum  t.d. vegna kolefnisbindingar. Þar sem við erum að ræða hér um kolefni og menn hafa á því ýmsar skoðanir, þá held ég að það verði ekki undan því vikist og verður að viðurkenna það að þetta er að verða mjög stórt mál og miklu stærra en við viljum horfa á svona dags daglega og ef allt gengur fram sem horfir núna í augnablikinu, þá held ég að þetta verði með stærstu málum Íslendinga  á næstu árum. Því það eru mjög örar breytingar loftslags, breytingarnar eru miklu meiri í sjálfu sér heldur en elstu menn muna, ég er nú ekki mjög gömul. Við erum að höndla með eittkvað langt fram í framtíðina, við erum að leggja grunn af því sem næstu kynslóðir munu fjalla um. Við skulum gera okkur grein fyrir því að það eru bara þrjú lönd  í Vestur Evrópu sem geta bundið kolefni og það er Ísland, Írland og Skotland. Þetta eru þau lönd sem eru skóglaus eða hafa misst sinn skóg, þau voru náttúrulega ekki skóglaus, menn hafa hamrað á því sýknt og heilagt að það væri sauðkindin og aftur sauðkindin sem átu upp öll trén, en það er ekki svo, loftslag hefur breyst á Íslandi í þessi þúsund ár. Í miklum sveiflum og inn hafa komið eldgos og í kjölfar þeirra kólnandi veður. Þannig að mitt viðhorf  í skógrækt er þannig að íslenskur landbúnaður og skógrækt, gangi samstíga og menn hætti að etja þessu saman. Það hefur mikið áunnist og það er svolítið í land enn þá því að menn grípa nú tækifærið í gúrkutíð eins og það er kallað í fjölmiðlum og þá vitna ég nú í okkur Austfirðingana ef að sest hreindýr í einhvern fallegan lund, þá fer allt upp úr standinum, það er eiginlega verið að drepa börnin okkar, en þetta er ekki svona, náttúran endurnýjar sig og það verða allir sem eru í skógrækt að vera sér meðvitaðir um að það gengur allt í hring. Ég hafði 120 hreindýr í skógræktinni minni í 2 mánuði í vetur og fyrsti partur hennar er eins og komið hafi einhver stór eldspítuframleiðandi og hafi ætlað að ná sér í flísar. En við hliðina á þessum trjám eru að vaxa upp önnur, og ég hef lifað það á minni jörð, þegar ég kom þangað, þá voru 10 aspir standandi í kringum húsið, en núna er ég hreinlega að kafna í gróðri. Það eru ekki nema 30 ár síðan og ég veit að þið trúið því ekki, en ég fæ alveg gríðarlegar skammir hjá bændum í kring fyrir það að heyja ekki túnið mitt, því tók ég á það ráð að tala við næsta hrossabónda og bjóða honum landið til beitar, þannig að hrossin sem ganga á mínu landi fara aldrei í hús, þau hafa alltaf skjól. Ég er búin að vera að rífast við sauðfjárbændur nágranna mína, út af því að þeir beita inn á mitt land og geri það vegna þess að þeir eru   búnir að missa sjónar á þeirri atvinnugrein að gæta að sínum bústofni, ekki það að rollurnar þeirra megi ekki éta  mitt gras og ganga á mínu landi, heldur er að ég þoli ekki þennan yfirgang, af því að ég þurfti að hætta með féð, að þá geti einhver maður lengst út í Eiðaþinghá tekið upp á því að keyra fénu inn á mig, út af því er ég að rífast, ég er ekki að rífast út af því að rollurnar bíti grasið þær mega sko éta allt sem þær geta. Ég vil biðja ykkur sem eruð í skógarbændafélögum að reyna að tileinka ykkur þennan hugsunarhátt, það verða allir að standa saman, ef þetta á að funkera sem heild þá er landbúnaður akkúrat svona og erum við komin svo langt austur á héraði, komin með mjög stóra skóga þar sem við erum farin að sjá afrakstur af felli, þannig að á þessum 30 árum síðan ég kom þarna og þeim 20 sem síðan Fljótsdalsáætlun byrjaði eru komin gríðarleg tré sem að skógræktarmenn þeir sem vinna hjá skógræktinni þeir eru svo lítið með þessa garðhugsun, það má ekki höggva allt það verður að hafa svo og svo mikið fyrir sig og til sýnis, en þetta er að verða og herjar á okkur Austfirðingana að hefja þessa úrvinnslu helst í gær að vísu erum við komin nokkuð vel á veg með nokkur verkefni sem krefjast mikils hráefnis, og þar á meðal kyndiverkefnið á Hallormsstað það krefst mikils kurls, þegar fram líður og sjáum við þetta sem mikilsvert tækifæri til fyrstu grisjunar í okkar skógi. Ég veit að það er erfitt að vera á svæði eins og hér og mér finnst það alla jafn aðdáunarvert það fólk sem sér þetta í auknum hillingum skuli leggja í þetta stórvirki að rækta á svona svæði, en þegar við Austfirðingar keyrðum yfir Laxárdalsheiðina og hér uppeftir þá vorum við svo óskaplega ánægðir með að það þyrfti svo lítið að jarðsetja, en nóg um það. Ég vil en og aftur þakka Sigurði Jónssyni sérstaklega fyrir gott og farsælt samstarf þó svo að stundum hafi blásið hressir vindar en svona á það að vera. Takk..”

Helga fundarstjóri: Þökkum Eddu fyrir, en hún var að brýna okkur skógarbændur og það er ýmislegt í hennar máli sem við vildum ræða undir önnur mál á eftir.

Ávörp gesta.

Sigurgeir Þorgeirsson frá bændasamtökunum:

“Fundarstjóri formaður og ágætu skógarbændur ég vil byrja á því að þakka fyrir boðið á þennan fund og skila kveðju frá formanni bændasamtakanna Haraldi Benediktssyni. Það er vel við hæfi að halda þennan fund hérna og gaman að því fyrir viku var ég viðstaddur afmælishátíð búnaðarsambands Vestfjarða vestur í Dýrafirði þar höfðu þeir fyrir því að sýna okkur gestum með kranabíl, símastaur og hríslu þar ofan á hversu hátt á Vestfjarðarkjálkanum hæsta  tré væri, en það er einmitt staðsett hér austan við Reykhóla í Barmahlíð og ef ég man rétt þá er það rúmlega 20 og hálfur metri. Það er eins og ágætis kona sagði við mig hérna í morgun, “Það er afskaplega mikilvægt að halda uppi öflugu félagsstarfi í öllum greinum” og mér sýnist það vera í góðum farvegi hjá ykkar félagi, hér er greinilega góð þátttaka  og góður andi og það skiptir líka máli og ekki minna máli að efla samstarfið milli greina innan landbúnaðarins, það er nú svo eins og við öll vitum að hefðbundinn búskapur hefur verið að vissu leyti á undanhaldi, kannski að öðru leyti í sókn, fækkað mikið störfum við hefðbundnar búgreinar hér á landi með tilkomu tækninnar og til þess að menn haldi uppi blómlegum byggðum þá verður eitthvað að koma í staðinn, það er engin vafi á því og hefur sannað sig á undanförnum árum að skógræktin er þar ein af þessum vaxtarbroddum sem getur fyllt þetta skarð. Þá vil ég bara brýna fyrir ykkur, því allt þjónar þetta ekki síst þeim tilgangi að halda uppi öflugum byggðum hringinn í kring um landið og þá skiptir máli að þeir sem stunda landbúnað hvort heldur það sé skógrækt, sauðfjárbúskapur, svínarækt, mjólkurframleiðsla eða annað að menn líti á sig sem samstæða heild og vinni saman, ég tek undir þau orð formanns hérna áðan, þó við sláum öllu þessu saman og þeim sem við getum kallað nýbúa sveitanna líka þeim sem nýta landið með einum eða öðrum hætti þá veitir ekkert af því að dreifðar byggðir og þeir sem þar búa sýni samstöðu. Hagsmunirnir eru miklu meira sameiginlegir, heldur en þeir sem á stundum sýnast betri, og það verður auðvitað aldrei svo að það geti ekki orðið einhverjir hagsmuna árekstrar en það skiptir máli eins og Edda sagði hér áðan, að menn leysa slík mál og sýna samstöðu. Hér á þessum fundi hefur verið svolítið fjallað um kolefnisbindingu .Það er engin vafi á því að loftslagsbreytingar sem mikið eru til umræðu verða á dagskrá og koma til með að skipta miklu máli á næstu árum og áratugum. Menn horfa til þess bæði hér og annars staðar hvaða áhrif þessar breytingar hafa á landbúnað og lífið í löndunum. Svona í heildina tekið verður maður nú að segja held ég allavega að á næstu áratugum ef verstu spár ganga ekki eftir, þá verður ekki annað séð en skilyrði til landbúnaðar hér á landi eigi frekar að batna en hitt þá verður auðvitað að hafa fyrirvara um illkvikindi og plágur sem geta fylgt hlýnandi loftslagi, en að öðru leyti hljóta hér gróðurskilyrði að batna, skilyrði fyrir fjölbreyttari ræktun hvort heldur það er í skógrækt eða annarri jarðrækt. Nú þá kemur að þessari kvöð okkar að binda kolefni á móti því sem við losum og komum til með að losa og væntanlega í auknum mæli þrátt fyrir tilraunir til að halda aftur af því og þá er engin vafi á því að skógræktin býður þar upp á valkosti og kannski einmitt á því sviði hafa menn náð lengst í að sýna fram á og fá viðurkennt að það sé hægt að bæta fyrir útblásturinn. Hvort þetta verður skógareigendum og skógarbændum til hagsbóta er hins vegar ekki komið á og er með öllu leyti held ég má segja óleyst enn, þess vegna ekki ástæðulaust að fundur eins og þessi taki þetta til meðferðar hvernig vilja menn reyna að tryggja hagsmuni sína, einstakra bænda og samfélagsins best í því sambandi. Ég get bara greint frá því að landbúnaðarráðherra skipaði síðastliðinn vetur nefnd, ég held að hún sé kölluð kolefnisnefnd til þess að fjalla einmitt um þessi mál og reyna að vinna að því að koma grundvelli undir það hvernig bændur , skógræktendur geti komið að því og hverskonar viðskiptakerfi verði notað vegna kolefniskvóta. Bændasamtökunum gafst kostur á að tilnefna í þessa nefnd og þar situr fyrir okkar hönd ungur auðlindahagfræðingur doktor Davíð Már Kristófersson og hefur hann þá dagskipun í nefndinni að gæta einkum eignarréttarsins og breyta og tryggja það og tala fyrir því að komið verði á markaðskerfi með kolefniskvóta sem skógræktendum, landeigendum hér og skógareigendum verði hagstætt til framtíðar, nánar get ég ekki útskýrt það enda málið ekki langt komið. Hann er sjálfur algjörlega samþykktur þessari hugmyndafræði þannig að ég vona og hvet nefnd eða stjórnina sem falin eru ákveðin verkefni til að setja sig á samband við hann þetta er prýðislega fær maður, en hann hefur gott af því að heyra ykkar sjónarmið. Nú það er auðvitað komið að því og allavega löngu tímabært að menn fari að hugsa fyrir því að hvað tekur við varðandi nýtingu skóganna þegar grisjunarþunginn skellur á og síðan skógarhögg fyrir alvöru, það held ég að hljóti að vera eitthvað stæðsta viðfangsefnið þessara samtaka á næstu árum að finna lausnir til þess að geta gert verðmæti úr þessum skógum. Þeir eru ungir enn, en það er ekki langt í að það fari að verða stórviðfangsefni hvernig megi nýta skógana. En getum við þá kannski horft til þessara loftslagsbreytinga nú er framleiðsla á etanóli eða hverskonar lífrænu eldsneyti farin að keppa við matvælaframleiðslu í heiminum, við sjáum það núna að einn af áhrifavöldunum sem snarhækkar kornverð í heiminum um þessar mundir Bandaríkjamenn, Suður-Ameríkumenn setja svo og svo mikið af korni og sykri til etanól framleiðslu. Ég held það verði nú seint eða  ég sé það ekki fyrir að Íslendingar muni rækta korn í stórum stíl í slíkum tilgangi og hef reyndar ekki trú á því það verði til lengdar liðið í heiminum að korn og við skulum bara segja mannafæða verði notuð í stórum stíl á bíla. En menn bíða núna eftir því sem kallast önnur kynslóð tækni til etanóls framleiðslu þar sem horft er til gerjunar á já gróffóðri skulum við segja bara, trénuðu grasi,  hálmi, hverskonar skógarúrgangi, flís eða kurli og mér skilst að menn spái því að það verði ekki ýkja mörg ár þar til að þetta kunni að verða möguleiki  það er þegar búið að stofna svokallað lífmassa félag hér á landi sem vinnur að þessu, það skiptir hinsvegar held ég máli að bændur fari að gera sig gildandi og  fari að fylgjast með þessari þróun. Hér á landi eru sérstakar rannsóknir hvað varðar hitakærar örverur sem geta gert þetta arðvænlegra en ella og þarna kann að verða einn farvegur til viðbótar fyrir nýtingu á grisjunarefni skóganna. Annað sem núna er á dagskrá en kemur nú ekki þessu máli við eru skipulagsbreytingar í stjórnarráðuneytinu og hugsanleg tilfærsla verkefna frá landbúnaðarráðuneyti, það liggur fyrir að á næstu áramótum verða landbúnaðar-og sjávarútvegsráðuneytið sameinuð í eitt, annað hinsvegar og það liggur einnig fyrir að Landbúnaðarháskólarnir verði færðir undir menntamálaráðuneytið og það er hvort sem það liggur nú endanlega fyrir. Það er allavega á dagskrá að stofnanirnar Skógrækt ríkisins og Landgræðsla ríkisins  flytjast til umhverfisráðherra. Í sjálfu sér hljóta menn bara að taka þessum breytingum með ró. Ég ber engan kvíðboga fyrir því að þessi tvo ráðuneyti sameinist held að það geti að sumu leyti jafnvel orðið til bóta það verði öflugra ráðuneyti, það skiptir hinsvegar máli að það gerist á jafnréttisgrundvelli þannig að raddir í þá veru að landbúnaðarráðuneytið verði ekki annað en skúffa inn í sjávarútvegsráðuneytinu reynist ekki réttar. Ég held líka að það sé í sjálfu sér eðlilegt að skólarnir færist undir menntamálaráðuneyti en það þarf að tryggja með einhverjum hætti að atvinnugreinar og atvinnumálaráðuneytið hafi með að gera og geti stýrt fjármunum til rannsókna þar, það er engan veginn eðlilegt að rannsóknarfé landbúnaðarins gangi inn í hreina akademíska stofnun undir stjórn menntamálaráðuneytis og á þessu held ég að sé skýring, ég hef síðan kannski helst áhyggur af því og tel það ekki persónulega rétt að færa stofnanir landgræðslu ríkisins og skógrækt ríkisins yfir til umhverfisráðuneytis. Í það minnsta held ég það hljóti að vera eðlilegt að þau verkefni sem við teljuml nú með réttu svo sem landbúnað, atvinnuskapandi í sveitum þá er það ankannanlegt að færa það frá ráðuneyti atvinnuvega, þetta er engan veginn afráðið enn með hvaða hætti verður að þessu staðið en við hljótum að fylgjast með því og reyna að hafa áhrif á það að ekki verði, við skulum segja bara spillt grundvellinum fyrir þessari starfssemi, það má engin skilja orð mín svo að ég haldi að það fari allt í rúst jafnvel þó þetta fari til umhverfisráðuneytis það er ekki verra fólk sem stjórnar þar, það eru kannski önnur sjónarmið sem verða ríkjandi. Stofnanirnar munu starfa í öðru andrúmslofti ef þær fara þangað, auðvitað þurfa umhverfisyfirvöld að koma að og hafa áhrif á þá starfsemi sem hér er til umfjöllunar en það þarf allt að vera í góðu samráði og innan hóflegra marka. Hvað svo sem kemur nú út úr þessu þá er það ekkert útilokað að menn geti séð eftir þessar skipulagsbreytingar aukið samstarf eða jafnvel samruna verkefna á borð við landshlutabundin skógræktarverkefni og uppgræðsluverkefni á vegum bænda sem kallast hjá landgræðslunni í dag “Bændur græða landið” það held ég að geti orðið af hinu góða og ég myndi líka vilja sjá það að þessi starfsemi öll færðist í nánari tengsl við fagstarf sem er ráðgjafastarfssemi búnaðarsambanda þannig a skipulagsstarf og ráðgjöf til handa bændum séu undir því nána samstarfi ef ekki á sömu skrifstofu hvort heldur menn ætla að rækta jörðina til kornræktar, grasræktar, skógræktar eða stunda uppgræðslu og jarðirnar verði skipulagðar í einni heild, en það komi ekki einn til að skoða túnstæði í dag svo annar frá álíkri stofnun til að ráðleggja aðra ræktun. Nú ég skal ekki orðlengja þetta frekar, ég vildi bara nota þetta tækifæri til að drepa á nokkur efni sem ég held að sé þarft fyrir ykkur að hugleiða og ég veit að þið eruð að hugsa um. Ég vil bara segja að lokum því miður ætla ég ekki að vera með ykkur í kvöld, bróðir minn tók upp á því að halda einhverskonar fjölskyldu samkvæmi sem er búið að standa til í allt sumar og ég lofaði að koma þar, það er engin missir af mér í ferðina hérna niður í fjöru því ég hefði ekki boðist til að keyra til baka þó svo að ég sé á jeppa, en ég óska ykkur alls hins besta bæði það sem eftir er af fundinum í dag og alla framtíð og megi samtökin ykkar dafna. Þakka ykkur fyrir.”   

Aðalsteinn Sigurgeirsson frá Skógrækt ríkisins

“Kæri formaður, kæru stjórnarmenn og aðrir fundarmenn. Ég er hér mættur margfaldur í roðinu eins og endranær en fyrst og fremst er ég hér komin í pontu til að færa bestu kveðju skógræktarstjóra Jóns Loftssonar sem því miður gat ekki séð sér fært að koma á þessa samkomu, finnst það mjög leitt, hann var bundinn í öðru og hans hægri hönd sem oftast hleypur undir bagga með honum Þröstur Eysteinsson var einnig mjög vant við látinn. En þar sem ég var nú hér mættur hvort sem er sem stjórnarmaður Skjólskóga Vestfjarða þá er mér sönn ánægja að færa bestu kveðjur frá okkar stofnun. Ég er nú ekki með góða og vandaða ræðu eins og Sigurgeir Þorgeirsson en vil bara taka undir það allt sem hann sagði hér áðan. Ég er mjög upptekinni af kolefnisbindingarmálum í okkar stofnun. Á Rannsóknarstöðinni Mógilsá er þetta eitt meginn rannsóknarverkefnið erum einmitt að komast að raun um það. Síðan eru allir meira og minna flæktir inn í hina ýmsu stjórnsýslu og ráð og ráðgjöf í kringum þau mál jafnt innanlands sem á erlendum grundum. Síðan annað sem við erum mjög upptekin af þessi misseri má segja það eru stjórnarráðsmál og allt sem þar kemur að. Sigurgeir ympraði á því áðan að það væru í þessum breytingum ýmsir möguleikar sem ég veit ekki hverjir verða ofaná þegar endanleg ákvörðun verður tekin og vissulega þá fögnum við bara því að það séu einhverjar breytingar, það er alltaf hollt að stokka upp öðru hvoru en við erum sömuleiðis heldur áhyggjufull yfir þeim hugmyndum sem komið hafa fram um að skipta flokknum skógrækt upp milli tveggja eða þriggja ráðuneyta, það eru margir afar áhyggjufullir yfir því í skógræktargeiranum, ekki bara menn hjá ríkisstofnunum sem eiga þar hlut að máli, heldur líka hjá áhugamannasamtökum og Skógræktarfélagi Íslands að þetta verði til að veikja málaflokkinn. Það er að þegar einn málaflokkur heyrir undir mörg ráðuneyti vill stundum nefnilega brenna við að það heyri ekki undir nein, lítur engin á þetta sem sitt barn, það verður einskis manns barn, en bara rétt að lokum þakka ég fyrir myndarlega samkomu og líta aðeins yfir þessi tíu ár sem liðin eru frá stofnun þessa félagsskapar sem ég man eftir að mörgum þótti mjög sérkennilegt að þarft væri að stofna  félag skógarbænda á Íslandi eru virkilega til skógarbændur töluðu menn um fyrir 10 árum síðan, það er eins og 20 árum áður fannst mönnum mjög skrýtið að finna hér skógfræðinga og skógræktarmenn á Íslandi því hér yxu ekki tré en það eru margar breytingar í þessu umhverfi ekki bara í veðurfari og loftslagsbreytingum heldur einnig á hugarfari þjóðarinnar. Nú svo hlakka ég bara til að skemmta mér með ykkur og tala við ykkur öll hérna í kvöld og á morgun. Takk.” 

Brynjólfur Jónsson frá, Skógræktarfélagi Íslands: 

“Formaður, fundarstjóri , ágætu skógarbændur. Ég er hérna í nafni Skógræktarfélags Íslands og ber kveðjur stjórnar. Aðalfundur okkar var haldinn á Egilstöðum um síðustu helgi. Þar urðu reyndar breytingar í stjórninni, verulegar breytingar. Formaður félagsins sem hefur verið formaður til 8 ára Magnús Jóhannesson gaf ekki kost á sér og lét af störfum en nýr maður kom inn, annar Magnús, Magnús Gunnarsson. Hann er búinn að vera lengi í stjórninni og ber ég kveðju hans til fundarins. Nú það var margt fleira sem var rætt á þessum aðalfundi okkar, meðal annars var samþykkt stefnumótun til ársins 2015. Við höfum vandað þá stefnumótun mjög vel. Unnið að henni í heilt ár, það var samþykkt tillaga fyrir ári síðan að félagið hefði þá vinnu og meðal annars kölluðum við til ýmsa aðila, Sigurður Jónsson hér áður stjórnarmaður tók þátt í einum vinnufundi með okkur, þökkum innilega fyrir það og að lokum var fjallað um þessa stefnumótun á aðalfundinum og tók hún einhverjum smá breytingum en þetta er plagg sem við horfum á  til næstu ára sem vinnuplagg og verklag sem stjórnin fer þá eftir og félagið og hreyfingin í heild vinnur að. Ég hef nokkrum sinnum áður komið á þessa fundi ykkar og það er ánægjulegt að vera hér alltaf  og ég óska ykkur til hamingju með 10 ára afmælið. Þetta eru ung samtök, ég hef hinsvegar oft nefnt í þessum tölum mínum mikilvægi þess að menn ættu orðastað, þessi samtök og Skógræktarfélag Íslands. Ég tel í raun og veru það enn mikilvægara að það verði með unnið einhverjum hætti að koma á formlegum tengslum þarna á milli. Þó ekki væri annað en stjórnir þessara félaga hittust einu sinni á ári það er nauðsynlegt að þessir samherjar sem vinna að markmiði skógræktar á Íslandi hafi með sér einhverskonar samstarf, við höfum átt ágætt samstarf við mörg þessi landshlutabundnu verkefni en þessi heildarsamtök skógarbænda. Ég tel að það séu svo mörg mikilvæg verkefni sem blasa við það er í raun og veru að þetta stórverkefni að skógklæða- og væða Ísland, það er áratugur og hundruð ára þar til að höfum náð okkar takmarki á því sambandi þannig að það eru gríðarlega mikil verkefni framundan og ef við lítum á þessar stærðir um að 1% af landinu sé skógivaxið og við stefnum kannski á 10% eða bara 5% þá erum við að tala um aldir og í raun og veru þá gengur okkur ákaflega lítið í þessu samhengi að landið verði aðeins 1% skógivaxið. Við þurfum að taka enn betur á árunum og leggja saman árar og hér eru hagsmuna samtök skógareigenda ég vona að þau eigi eftir að dafna og vaxa í framtíðinni og hugsanlega að ég sjálfur eða ég eigi allavega færi á því í dag þar sem maður er orðinn  jarðeigandi að ganga í þessi samtök í framtíðinni. Enn og aftur að þessu sem ég hef komið að það er að ná tengslum saman ég semsagt tel það mjög mikilvægt, það má telja upp mörg atriði í því sambandi, eitt praktíst dæmi, það lá við að aðalfundir þessara samtaka yrðu á sömu helgi, það var nú einhver tilviljun að við Ásvaldur áttum samtal  um að menn raði þessum aðalfundum þar sem sumt af þessu fólki er það sama og kannski ekki á það bætandi að menn hafi þetta á sömu helgi, þetta er ein ástæðan fyrir því að við þurfum að eiga eitthvert formlegt samstarf  þessi samtök.  Það eru víst mörg önnur atriði sem ég gæti týnt hér til t.d. fræðsla, almennir hagsmunir um skógrækt á Íslandi og þetta stóra verkefni sem ég ræddi áðan að skógklæða landið og nefni kolefnisbindinguna sem þið hafið rætt um. Það er nú flókið mál, við ræddum það nokkrir félagar í nótt um klukkan þrjú yfir ölkrús og ég held að þeir hafi nú þakkað sínu sælasta að það sé enginn byrjaður á því nema Skógræktarfélag Íslands og Landvernd, því að þessi Kolviður hann hefur heldur betur fengið skvettur utan úr þessum náttúruverndarheimi og þeirra sem vilja síst sjá tré á Íslandi, þannig að við höfum lent á ágjöf, mikilli ágjöf með þetta verkefni, Sæmundur orðaði það þannig, “Það er ágætt að hafa þá þarna þá ráðast þeir bara á ykkur þá fáum við frið í staðinn.”  Þannig að þarna er hópur sem að virðist hafa horn í síðu okkar og sú rödd virðist vera vaxandi, þetta er áhyggjuefni sem við sameiginlega þurfum að reyna að vinna að og vinna gegn og tefla fram okkar sjónarmiðum og vinna því fylgi í þjóðfélaginu, margt annað væri hægt að nefna. En ég vil bara að lokum þakka fyrir boðið og óska samtökunum alls hins besta og heilla í framtíðinni. Takk fyrir.”
Þórólfur Halldórsson formaður, Skjólskóga á Vestfjörðum 

“Fundarstjóri, ágæta skógarfólk. Það er svolítið um liðið síðan ég hef mætt á svona fund síðast og  þá var ég í öðru hlutverki heldur en ég er í dag eins og ég var kynntur til leiks. Ég er tekinn við því hlutverki sem að Einar Oddur gegndi að vera formaður Skjólskóga og það er vissulega skarð fyrir skildi því að ég efast um að skógarmenn eða skógarfólk hafi átt betri liðsmann en Einar Odd alla vega í því sem lýtur að málum sem þurftu að fara í gegn um fjárlaganefnd Alþingis og þetta er mikill missir. Það er búið að minnast Einars Odds hérna og ég ætla ekki að gera meira af því en mig langar aðeins vegna þess að formaður Félags skógarbænda á Vestfjörðum og í stjórn Skjólskóga, fjallaði um það í morgun að hérna væri sýslumaður og menn skyldu fara varlega þarna út í þennan hólma, sem á að skilja okkur eftir útí, og freistar þá einhverja til að keyra heim, þessi sýslumaður , hann er svo heppinn að hann er ekki lengur lögreglustjóri, þannig að honum kemur þetta bara ekkert við, bara svo þetta sé alveg á hreinu en ég ætla ekki að halda langa tölu hérna en þessi ræða sem ég tók með mér hérna er að vísu upp á átta blaðsíður, Ég ætla bara að dreifa henni, þetta eru svona punktar sem ég tók saman að gamni mínu og varðar Teigskóg, ég veit að mörg ykkar munu fara í gönguferð á þær slóðir og þetta er náttúrulega gríðarlega fallegt land sem við erum að fara um hér í Reykhólasveitinni og Teigskógur hluti af henni. En það er dálítið gaman af því hvernig þessi skógur sem enginn vissi um er allt í einu orðinn á allra vitorði og þetta er búinn að vera mikil barátta hérna á Vestfjörðum lengi að fá vegi, þið eruð svo heppin að það var ekki farið lengra með þennan fund inn á Vestfirði en hingað, þannig að þið sem ekki hafið farið vestar þessa leið, kannski vitið ekki hvað baráttan hefur snúist um í vegamálum en þetta er þessi togstreita sem fólk stendur frammi fyrir því að við búum í þannig landi að það er stutt milli fjalls og fjöru og einhverstaðar verða að vera vegir, þeir þurfa bara að vera á þeim stöðum. Það er komin niðurstaða í þau mál og það hafa stór orð fallið í því sambandi og eru enn að falla. En ég gerði það einu sinni af gamni mínu að ég  fór í bókaskápinn heima hjá mér og fletti svona upp því sem mér datt í að fletta í og  fann þar ýmsar upplýsingar um Þorskafjörðinn og Teigsskóg og  fleira og þetta tók ég saman í þetta blað sem ég ætla að dreifa hérna til ykkar. Alla vega heimildum um Teigsskóg, um skógarnytjar í Þorskafirði og hvernig þetta svæði frá landnámi hefur verið gjörnýtt af þeim sem hér hafa búið og þannig að þetta er svona fróðleikur og vonandi verður hann upplýsandi, þarna er fjallað um örnefni á þessari leið alla vega að hluta, þið fáið vonandi góða leiðsögn á morgun um þetta og ég veit að það verður svo en þetta er svona meira til gamans gert að leyfa ykkur að sjá þetta og ég lét fylgja líka ljósrit af gömlu afsalsbréfi frá 1932 en þá varð jörðin Teigsskógur stofnuð það eru ekki allir sem gera sér grein fyrir því að það sé til jörð sem heitir Teigsskógur og hún nær nokkurn vegin yfir það svæði sem hinn gamli Teigsskógur tekur yfir en Teigsskógur er í sögubókum þekkastur fyrir það að hafa verið raftviðar ítök frá kirkjunni á Stað á Reykjanesi. Nú en þið bara lesið þetta yfir. En ég var í gærkveldi í þessum eldhúsumræðum sem Brynjólfur var að tala hérna um í gamla bænum á Reykhólum og við áttum þar mjög góða stund saman, þeir sem þar voru og ég man nú ekki alveg allt sem við vorum að ræða en ég man það að það var allt mjög gáfulegt og eitt af því sem ég man að það rifjaðist upp fyrir mér limra sem ég lærði einu sinni og ég ætla að leyfa ykkur að heyra hana fyrst að ég mundi hana og hún er svona:
„Lengi hafði hann Halli gamli á Hlaða

haldið tvo hrúta inni í stofunni hjá honum Daða

í minningarskyni við tvo látna vini

en hann mundi bara ekki hvaða.”

Ásvaldur Magnússon formaður, Félags skógarbænda á Vestfjörðum:

“Fundarstjóri, góðir fundarmenn. Níels Árni Lund bað fyrir kveðjur frá Einari Guðfinnssyni sjávarútvegs- og landbúnaðarráðherra inn á fundinn eins frá sér, þeir ætla svo að vera með veitingar hér á eftir. Árni Brynjólfsson formaður Búnaðarsamtaka Vestfjarða hann bað um kveðjur hér inn á fundinn og ætlaði að vera hérna í dag en gat því miður ekki komið og biður um góðar kveðjur hér inn á fundinn.”

Kl. 14:00 Kosningar. Færðar fram.

 Önnur mál.

Agnes Geirdal:

“Fundarstjóri og kæru félagar og gestir. Ég ætla að vera svolítið væmin núna fyrst af því að mikið er af fræðilegu fólki hérna og mikið margt komið fram merkilegt en mér finnst svolítið vanta hrósið og klappið á axlirnar og vildi byrja á að hrósa þeim sem staðið hafa að þessum fundi, þeir hafa staðið sig virkilega vel og þeim sem sátu í stjórn og sitja í stjórn landssamtakanna hvað hún hefur verið dugleg. Það er einn hópur sem gleymist svolítið, það eru starfsmenn verkefnanna og verkefnastjórarnir af því að ég sit nú í stjórn Suðurlandsskóga og hef aðeins fengið sýn af því sem er að gerast í þessum verkefnum og hvað þau eru dugleg að vinna með okkur, mér finnst vanta pínulítið að við gefum þeim klapp á öxlina og hrósum þeim fyrir vel unnin störf, þannig að ég vil allavega þakka Suðurlandsskógum fyrir það sem þau hafa veitt okkur, ég veit að þau eru til, til fyrir okkur en við verðum pínulítið að hrósa. Ég bið fólk að klappa fyrir þessu fólki sem er að hjálpa okkur. Það kom fram tillaga um að beina því til stjórnar samtakanna að færa aðalfundinn og kannski að reyna að samræma hann við þessa fagráðstefnu sem haldin er í hverjum landshluta. Landshlutabundnu verkefnin skiptast á um að halda fagráðstefnu og þetta yrði kannski samræmt, við ætlum að skoða þetta á Suðurlandi og ég veit að það er áætlað að halda þessa ráðstefnu í byrjun apríl, þannig ef hlutirnir ganga upp og einhver grundvöllur finnst, þá verður aðalfundurinn mjög líklega 4. og/eða 5. apríl, allar upplýsingar um það verða væntanlegar um áramótin, en ég ætla að bjóða ykkur til aðalfundar og hann verður væntanlega 4 . til 5.  apríl eða eitthvað um þennan tíma já hann verður það. Þakka ykkur fyrir.”

Kl. 15:00 Aðalfundi slitið.

Kl. 15:30 Skoðunarferð í Hvalhaushólma.

Genginn var Grettisstígur, komið var við á Tittlingastöðum og gengið þaðan fram í Hvalhaushólma.

Kl. 19:00 Árshátíð LSE í fundarsal.
